
Wasal ix-xahar li fih aħna niċċelebraw il-
festa tar-raħal tagħna, festa li tiġbor ħafna 
nies biex flimkien niċċelebraw festa oħra ad 
unur Marija Bambina. Niċċelebraw il-festa 
tat-twelid tagħha, li ġab ħafna ferħ fid-dinja 
għax permezz tagħha Alla bagħat lil ibnu 
Ġesù. Huwa dan il-ferħ li jiddi fil-qalb ta’ 
kull wieħed u waħda minna, kull darba li 
nilmħu l-vara titulari fil-bieb tal-knisja qabel 
ma toħroġ iddur fit-toroq tagħna u nitolbuha 
tberikna.

Din is-sena l-ferħ tagħna jiżdied, għax 
ma’ din il-festa, qegħdin niċċelebraw 
anniversarju importanti ħafna fl-istorja 
mhux biss tar-raħal tagħna imma ta’ pajjiżna. 
Din is-sena, kif diġà fakkarna f’Lulju li għadda, 
il-Parroċċa tal-Mellieħa qed tfakkar il-125 sena 
anniversarju minn meta l-Isqof Pietru Pace, l-isqof 
ta’ Malta ta’ dak iż-żmien, talab lil Papa Ljun XIII 
biex jinkuruna x-xbieha tal-Madonna tal-Mellieħa, 
li hemm impittra fuq il-blat samm tal-għar tas-
Santwarju.

L-Interċessjoni ta’ Marija f’Kana
Meta niftakru fil-miraklu tat-tieġ ta’ Kana, 

nistgħu naraw b’mod ċar il-qawwa tal-interċessjoni 
ta’ Marija. Fil-bidu tal-ministeru pubbliku ta’ Ġesù, 
Marija kellha l-kuraġġ u l-fiduċja biex titlob lil 
binha jieħu azzjoni meta l-inbid spiċċa waqt 
it-tieġ. Hi indirizzat lil Ġesù b’sempliċità 
u umiltà, “M’għandhomx inbid” (Ġwanni 
2:3). Ġesù wieġeb għall-interċessjoni 
tagħha, u biddel l-ilma f’inbid, u b’hekk 
wettaq l-ewwel sinjal tiegħu.

Dan l-episodju fit-tieġ ta’ Kana jfakkarna 
kemm hi qawwija l-interċessjoni ta’ Marija, 
kemm kienet tassew omm li taf u tifhem il-
bżonnijiet tan-nies u tidħol għalihom. Marija 
turi l-imħabba u l-kura tagħha billi tinduna 
b’dak li kien nieqes u titlob lil binha biex 
jintervjeni. Dan huwa eżempju għalina lkoll 

li nistgħu nersqu lejn Marija bil-fiduċja u nistgħu 
nittamaw fl-interċessjoni tagħha, speċjalment 
f’mumenti ta’ bżonn u tbatija.

Interċessjoni fil-Preżent
Il-ferħ jiżdied għax aħna, li qegħdin niċċelebraw 

dan l-anniversarju, qegħdin inġeddu u nerġgħu 
nagħtu l-ħajja lil dak li sar 125 sena ilu. Iżjed minn 
hekk, aħna li qegħdin niċċelebraw dawn il-festi, 
qegħdin bil-ferħ inkebbsu l-fjamma fil-qalb ta’ kull 
wieħed u waħda minna, fjamma li nibtet ġewwa 
l-għar li Alla sebbaħ u li jfakkar il-bidu tal-fidi 
tagħna, li San Luqa ġab flimkien ma’ San Pawl fil-
gżira tagħna.

Il-poplu Nisrani ta’ dak iż-żmien għaraf li Marija 
kienet dixxiplu perfett li baqgħet miexja wara Ġesù 
f’kull stadju tal-ħajja tagħha. Għalhekk, l-Isqof 
Pietru Pace talab biex ix-xbieha tal-Madonna tal-
Mellieħa tiġi inkurunata, biex tfakkar l-importanza 
ta’ Marija bħala omm li tinterċedi għal uliedha.

F’dan l-anniversarju importanti, aħna 
niċċelebraw mhux biss it-tradizzjoni u l-istorja 
tagħna, imma wkoll il-ħarsa ta’ Marija fuqna. 
Nemmnu bis-sħiħ li l-interċessjoni tagħha tibqa’ 
preżenti u qawwija, bħal f’Kana, meta aħna 
niffaċċjaw ħajjitna ta’ kuljum bil-fiduċja u t-tama li 
hi tidħol għalina quddiem Ġesù.

It-Tieġ Spiritwali tagħna u Marija
Jeħtieġ għalhekk mhux biss infakkru imma 

nġeddu u nirrestawraw il-ħajja tagħna. Mill-ġdid 
inġeddu t-tifkira ta’ tant magħdura u mnikkta li 
sabu l-faraġ tagħhom f’dan il-għar li fih meqjuma 
b’tant għożża u mħabba x-xbieha tal-Madonna 
tal-Mellieħa, li turina t-triq lejn binha Ġesù. B’din 
il-ħarsa tagħha kollha ħniena u mħabba, bħal dik 
ta’ binha Ġesù, hija llum tkompli tħares lejna u 
tnissel ħafna tama u faraġ fil-familji tagħna li jsibu 
diffikultà fil-mixja tagħhom, f’tant tfal u żgħażagħ 
u f’tant barranin li llum il-ġurnata għadhom iżuruha 
u jitolbuha b’ħafna fidi u tama qawwija.

Din is-sena għalija wkoll hija sena speċjali ħafna, 
għax hija s-sena li fiha jiena ġejt ordnat saċerdot. 
Hija s-sena li fiha jiena flimkien mal-komunitajiet 
li ngħix fihom, flimkien mal-Knisja offrejt lili nnifsi 
tassew minn qalbi, wara li bil-ferħ ilqajt is-sejħa 
u bħal Marija weġibt iva għas-sejħa tiegħu. Ejjew 
għalhekk bit-tama flimkien ma’ Marija nkomplu 
nitolbu bil-qalb li jibqa’ jiddi fuq Malta s-Salib.

Il-Pellegrinaġġ ta’ Tama
F’Mejju li għadda, il-Papa Franġisku ħabbar 

b’mod uffiċjali li s-sena 2025, fil-Ġublew, il-Knisja 
tistieden lill-poplu kollu t’Alla biex inkunu pellegrini 
tat-tama. Aħna li fostna għandna Santwarju 
Nazzjonali nittamaw li flimkien mal-Knisja nkunu 
qed nilqgħu mill-ġdid pellegrini li jżuru dan il-post 
biex jitolbu u biex aħna flimkien ma’ Marija nkunu 
strumenti tat-tama, tama li tnisslet fil-qalb ta’ dawk 
kollha li talbu lil Marija u marru wara Ġesù, “f’kull 
belt u post fejn kien sejjer hu.” (Luqa 10:1).

Filwaqt li niċċelebraw dan l-anniversarju, ejjew 
infakkru l-importanza tal-interċessjoni ta’ Marija 
fil-ħajja tagħna, bħalma kienet preżenti fil-Kana. 
Ejja nkomplu nitolbuha bil-fiduċja, u nħalluha 
tmexxina lejn Ġesù binha, għaliex hi l-mudell 
tagħna ta’ dixxipulat perfett u l-omm tagħna fil-veru 
sens tal-kelma.

Wood Fire Oven
Take Away Available

11, Ġorġ Borg Olivier Street
Mellieħa

Mob: 79707755

We are also catering for Kid’s 
Parties, Events, Majjalati, 
Fenkati, Buffets and more

Fortizza Street,
Mellieħa

Mob: 79202627
Tel: 21523332

